                                     Жебесі күміс еді садағының
      Амангелді Тайпозұлы туралы  талай нәрсе жазуға болар еді...  Танысқалы бері   40 жылдай  уақыт өткен  екен. Студент кездерден  кейін араға ұзақ жылдар салып екі-ақ рет кездесіппіз. Тоқсаныншы жылдардың соңы  мен  жаңа ғасырдың басында...

       Түрі өзгермеген.  Мінез құлқы да сол қалпында көрінді. 
       Бірақ, ағыл- тегіл әңгіме де айта алғанымыз жоқ. Мен өте асығыстау жүрдім де алаңсыз  сөйлесе алмадық. Амандық саулық пен жұмыс жайын сұраудан аспадық.

       Енді міне Әбекең өмірден өткен соң, өкіне отырып қолға қалам алдым.

       Ол біздің ортамызда өзіндік орны бар, айтары да аз емес, бірімізге құрметті, бірізге қымбатты курстасымыз еді.

       Амангелділер бізге, 1967 жылы оқуға түскендерге, Қаз МУ-де ( қазіргі әл-Фараби атындағы ұлттық университет) сабақ басталғаннан кейін  қазан айының соңында,  қараша айының  басында қосылды.  Сол жылы оқуға түскен  бірінші курс студенттері  ауыл шаруашылығы жұмыстарынан,  Алматы маңындағы  Тескенсуда  темекі теруден оралған сәтіміз.   Бір-бірімізбен  жақын  танысып, жақсы  дос тапқандай  мәз-мәйрам  күйдегі  кезіміз. Дәріс тыңдауға құлшынып-ақ тұрмыз, ұстаздарымыз айтқанның бәрін білсек дейміз. Сабақ сұрап та мазамызды алып жатқан ешкім көрінбейді, атақты ұстаздарымыз да мейіріммен қарайды. Бір ғаламат кез еді ғой.., шіркін.
       Амангелділер, оқуға түскен соң үш жылдай  әскери қызыметін өтеп қайтқандар, алғашында  бізден  сәл бөлектеу жүрді. Әңгімелерінің тақырыбы да,  жүріс тұрыстары  да басқалау. Бірі  біздің қыздарға үйірсектеу болса, екіншілері темекілерін тартып өздерімен өздері  әңгіме соғады.  Бітпейтін  күлкі құмарлары да бар еді. Сөйлесе де күле сөйлейді, тыңдаса да мәз болып тұрғаны. Осылардың арасында Әлжанов  Айса ғана (марқұм)  қабағын сәл түйіп, әлденеге абыржып, мазасызданып  ара – тұра жөтеліп тұратын. Осы топтан Амангелді де  онша бөлектенген жоқ. Бірақ оның ара тұра айтатын  қалжыңдарында әзілі мен оспағы аралас жүретін. Олары кейде біреулерге  тиіп кетіп,  соған  бола қызарақтап та қалатын. 
      Амангелді мен Айса үнемі бір жүретін достар еді. Сірә, әскерде де бір бөлімде болған шығар-ау. Анығын білмеймін, бірақ  солдаттық өмір туралы әңгімелерінің тақырыбы ортақ еді. 

       Студенттік өмірдің  қызығы мен шыжығы аралас жүретін қарбаластары  көп кешікпей-ақ біздерді шын мәнінде жақындастырып жіберді...
       Кейінірек Амангелді Айсалармен  бөлмеде бірге тұрдық. Айса да Амангелді де домбыра тартатын. Айсаның  «Балбырауын» күйін көңілді  кештерде бес жыл бойы тыңдадық десек өтірік айтаспын. Жақсы-ақ тартушы еді. Амангелдінің    домбырасы  өзінше болатын.  Үйренген дәстүрін де ақырын ғана  абайлай тартып,   баяу  дауыспен  ән  салатын. Әнді де  тыңдаушыларға емес өзіне ғана арнап айтатындай.   Кейде қызығып кетіп:      
       - Әбеке, тағы бір айтыңызшы,- деп өтініш білдіріп, қыстай бастасаң.., – мен әнші емеспін  ғой,- деп домбыраны қоя салатын. Енді қайтып  қолына домбыра алмайтын.  Сондықтан кейде ертемен, кейде кеште  Амангелді домбыраны қолға алып ақырын  тарта бастағанда ұйықтаған болып жатып не  кітап оқыған болып  тыныш  тыңдайтынбыз.  Көбіне екі үш әнді ғана баяулап айтып отыратын.
                        Жебесі шын күмістен садағымның,

                        Әдеті осылай ма еді базарлымның,                       
                        Несіне сөйлер сөзден татынайын,

                        Тұсына кез келген сой базарлымның.

                                   Ақ сұңқар неге қонбайсың

                                   Дариға-ай, жайжан торға..-
деп  әнге салып отырушы еді. Оның политехнилық  және медицина институттарында оқитын өнерлі, әзілқой, күйші бір достар бар еді. Анда санда соларды ертіп келіп  қалжыңдасып, әңгіме соғатын. 
       Амангелді әдебиет пен тарихқа қатысты сабақтарды жібермейтін. Ештеңе жазбаса да қалт жібермей тыңдайтын. Бес жыл бірге оқып оның  қолына портфель, не папке ұстап жүргенін көрген емеспін. Шынымды айтсам дәптер ұстағанын да көрген  жоқпын. Алайда, айтылған дәріс мазмұнын   еске сақтауы мен  естігендерін  талдауы ғажап еді. Емтихан тапсыру мезгілі, семестр соңы  таянғанда  да бейқамдау жүргендей  көрінетін. Оның мұрнынан шаншылып кітап оқып, дайындалып жатқанын, қалай тапсырамыз деп абыржыған сәтін де білген емеспіз.  Бірақ, сол емтихандарды көп қиналмай-ақ оңай, өзі айтатындай ойдағыдай тапсыратын. Ал Айсекеңнің сесия кезінде берекеті әбден кететін, білетіндерді тыңдап, кітаптан қарап, сұрақтарды жаттап дегендей әбден әуреге түсетін.
        Мына бір уақиға есте қалыпты. 

        Бірде, философиядан, диалектикалық материализмнен емтихан тапсырып жатырмыз. Біздер алғашқы топпен ішке кіріп, билет алып  дайындалып отырғанбыз. 
        Маусым айының ыссылау күндерінің бірі. Ұстазымыз есікті  ашып қойып, алдында тұрған студенттермен қалжыңдаса бастады.
        - Кәне, кімде кім билет алып  бір сұрағына бірден жауап берсе, ең  құрығанда   «төрт»  қоямын, өйткен , батылдықтарың үшін бір балл қосамын, -дейді.

       - Жауап бере алмасақ қайтеміз,-дейді олар.

       - Онда әңгіме басқа, -деді ұстаз.

       - Білмеген  студентке «екі»  қойылады емес пе, ендеше  екіге  бір  қоссаңыз үш емес пе, - деді Амангелді.

       - Сонда қалай, ештеңе білмей  тұрып емтихан тапсырып кетпесің бе ,- дейді ұстазымыз.
      - Мен олай деген жоқпын, айтқан өзіңіз, өзгертіп тұрған да өзіңіз. Сіздің пәннің тілімен айтқанда бекерге шығаруды, бекерге шығару деген осы емес пе? 
        Билігі барлар бәрін қолдан жасайды   ғой. Заңды ойлап табатын да солар өзгертетін де солар, тарихтан мұндай мысалдарды жүздеп  келтіруге болады ғой..,әйтпесе табиғатта бәрі өзге ғой?-деді Амангелді.
      - Сонда мен нені бекерге шығарып тұрмын. Заңды ма? -дейді ұстазымыз даусын қатайтып.

      - Өзіңізді,-деп күледі Амангелді.

      - Кәне кірші, бірдеңе білетін кісі сияқтысың ғой- деп ұстазымыз Амангелдіні ішке кіргізіп, билет алғызып, жауабын тыңдады да үнсіз «төрт» қойып берді...
      Қазір ойлап қарасам   дәрісте естігендерін  талдап қабылдауға Амангелді аса бейім еді. 
       Қоғамдағы,  өмірдегі теңсіздіктер жайлы ұстаздармен көп  дауласатын. Мұқият тыңдап отыратын да олардың сөздеріндегі олқы, шалағай тұстары 

туралы  сұрақтарды жиі қоятын да  артын дауға айналдырып жіберетін. 

       Біздерге, мектептен келгендерге қарағанда, тереңдеу  ойлайтын. 
       Бірде   дәрісті  үнемі   мәтінен  оқитын ұстазымызға:                      
    -  Ағай, Неге кітаптан оқисыз, одан да басыңызды көтеріп қызық , маңызды мәселелер жайлы бізге айтпайсыз ба, бөліспейсіз бе ойларынызбен. Кітаптан өзіміз де оқып аламыз ғой? – деп ескерту жасады.

        Батылдық! Қорықпау  оған тән қасиеттердің бірі еді.                           
        Амангелдінің өлең жазатынын да кейіндеу білдік.  Ол кезде біздің ортамызда бәрі ақын еді, өлең жазбайтындар жоқ болатын. Әдетте олардың көбі өлең жазамын деп  әдейі  оңашаланатын,, түн ортасына дейін  жатақхананың  оқу залында  отыратын,  көше  кезеп кететіндер де  табылатын.  Сәтті бірдеңелер жазылса мынауым қалай,- деп бәрімізге қайта-қайта оқып, тыңдамасыңа қоймай мазамызды алатын.Сын айтсаң қызарақтап, дауласып шыға келетіндер де аз емес еді.
      Бірде күтпенген жерден Амангелдінің «Алматинка»  деген өлеңін  тыңдап қайран қалдым.

                       Қайда-қайда барасың сен, буырқанып түр түсің

                       Ұқсатқандай Алматылық аққұба қыз күлкісін.

                       Тастан тасқа  секіресің жас балаша шаттанып,

                       Ұстатпайсың Алматынка сүп-сүйкімді  ақ балық. -

 деп басталатын өлеңге көбіміз қайран қалдық. Газеттерге апару керек деп біраз көтерілдік, шуладық.

    - Сәл, кейінірек, апарамын,- деп Амангелді біздің  қарқынымызды басты. Бірақ, сірә, апарған жоқ-ау деймін. Осы өлеңді  баспасөзден көрген емеспін, Тек осы жинаққа ұсынылған өлеңдер арасынан таптым.
     Тағы бір уақиға есімде қалды.

     Мен  факультет студенттерінің  «Жас қалам» атты қабырға  газетінің редакторы едім. Жұмақан Достанов деген курстасымыздың  (марқұм ) :«Мұң» атты өлеңін газетіміздің 7-қараша күнгі мерекелік («Ұлы Октябрь мерекесі») санында жариялағанбыз. Алдында ғана факультеттің партия ұйымының қабырға газетіне жауап беретін   адамдары келіп көрген.  Ұмытпасам  әдемі өлең  еді. Есімде қалған жолдары: 
                              Оралған мезгіл күзі ме,

                              Бауларды қапты-ау мұң басып,

                              Толтырып бақты ізіне,

                              Кеткен бе жылап мың ғашық.-

 деп басталатын өлең. (Бұл өлең де жарық көрген жоқ –ау деймін.)
   Содан..,ол кездегі дәстүр бойынша кеңес үкіметінің қызыл мерекелеріне байланысты  газеттерде, жалпы, мерзімді баспасөзде саяси-әлеуметтік, мерекелік ұранды сипаты мол шығармалар ғана басылады. Мына өлеңде сол жағы жоқ демесең  сырға толы сұлу өлең  еді,
     Қабырға газетін  кездейсоқтау оқыған  деканымыз   шақырып алып, алып келіп ұрыссын: осы сендерде қаптап кеткен не қылған мұң?  Бүкіл еліміз «Ұлы Октябрь» мейрамын тойлағалы   жатқанда мыналарың не? –деп келіп тиіседі.  Универиситет басшылары оқыса не дейміз? Бізді ұятқа қалдырасыңдар.., әрі кеткенде сөгіс алармыз.., ал өздерің оқудан шығасыңдар! Мында партиямыздың саясатына іштей қарсылықтарың көрініп тұр ғой, - деп  біраз жерге апарды. Дереу газетті алыңдар да өлеңді алмастырыңдар, не мүлдем алып тастаңдар,- деді.

      Қатты қысылдық. Алып тастайтын болсақ орны көрініп тұрады, ал сала  қоятын бастықтар құлағына жағатындай  жаңа өлең қолымызда жоқ..Дел - сал болып тұрғанда  әлдеқайдан  Амангелдінің келе қалмасы бар  ма? Бұндай қуанбаспыз. 

     - Әбеке, құтқар бізді, саяси мәні бар өлең керек,- деп жалынып жатырмыз. Ол бізбен біраз саудаласып тұрып барып (кафеге апарасың дегендей) табан астында бір өлең жазып берді.
        Амангелдінің  өзге ақындарымыздай өлең жазам деп оңашаланып отырғанын ешқашан көрген емеспін.   Табан астында  шығатын әзіл-шыны аралас шумақтарға жүйрік еді. Суырып салма шумақтарды  лезде табатын..
       Бірде   достарымыздың туған күн кешінде  асаба табылмай Амангелді  аяқ астынан тамада сайланды. Сондағы сөздері қандай еді. Кешке жиылған барлық  қыз-жігіттерге  суырып салып әзіл-қалжыңға толы  өлеңдермен сөз беріп еді.
       Содан есімде қалған кейбіреулері:

                   Бала едік кеше біз.
                   Жігіт қыз боп өзгердік.

                   Воевой қыз, шешен қыз..

                   Хабибаға сөз бердік,

                           немесе...

                    Жас қыздарды қымбатты,
                    Ескермейміз кейде біз.
                    Ақ қайыңдай сымбатты,
                    Оразова  сөйлеңіз

                         немесе

                    Қымбатты Бекет.

                    Осы отырғаның жетет(ді)

                    Дос құрбыны құттықтап

                    Бір сөз айтсаң нетет(ді)

     Осылай жиылған 30-40 жігіт, қыздарға өлеңмен сөз берген еді.

     Ол қандай ортада болса да, өзін жоғалтпайтын.  Біреуден қалмайыншы, мен де сондай болайыншы, - деп, аласұрған,  барға - жоққа қарамай тұрлі әдіс-айламен жоғары ұмтылған жан емес-ті. Өзіне ұнаған адамдардың қасында болды, соларды өзіне ертті. Солармен бірге жүргенде  барып ол жан-жақты ашылатын. Ғаламат бір күйге енетін, күлкіге кенелетін. маңайын да  шуақты әзіл-қалжыңға бөлейтін. Әсіресе, Айса екеуінің  достығы  ғажап еді, ғой... Айса дұниеден өтті дегенді естігенде, менің есіме ең алдымен Амангелді түскен.

     Апыр-ай, бүкіл өмірі қатар келе жатқан қоңыр қаздай  достар еді, Әбекеңе қиын болды – ау дегенмін. Енді міне, арамызда  Әбекең, Амангелді де жоқ...  Жан досы Айсекеңді, Айсаны іздеп артынан кеткендей  ме.., қалай..
